
“Ўзбектуризм” Миллий компанияси билан Ўзбекистон таълим, фан ва маданият ходимлари касаба уюшмаси Марказий кенгаши ўртасида 2012-2014 йиллар учун тармоқ келишувини 
тузиш тўғрисида

2011 йил 28 февралда “Ўзбекистон Республикаси Вазирлар Маҳкамаси, Ўзбекистон касаба уюшмалари Федерацияси кенгаши ва Ўзбекистон савдо-саноат палатаси ўртасида ижтимоий-иқтисодий масалаларга оид 2011-2013 йиллар учун Бош келишув” имзоланди. Мазкур ҳужжат Ўзбекистон Конституцияси ва қонунчилиги асосида мамлакат Президенти томонидан мустақил давлатимиз манфаатлари ҳамда инсон ҳуқуқ ва эркинлигига устуворлик бериш бўйича белгилаб берган стратегик кўрсатмаларини амалга оширишга ҳизмат қилади.

“Ўзбектуризм” Миллий компанияси Хайъати ҳамда Ўзбекистон таълим, фан ва маданият ходимлари касаба уюшмаси Марказий кенгаши Раёсати тизимда фаолият кўрсатаётган касаба уюшмаси аъзоларининг ижтимоий-иқтисодий, ҳуқуқий ва интеллектуал манфаатларини ҳимоя қилиш йўлида ҳамкорликни давом эттириш мақсадида қарор қилади:
1. “Ўзбектуризм” Миллий компанияси билан Ўзбекистон таълим, фан ва маданият ходимлари касаба уюшмаси Марказий кенгаши ўртасида 2012-2014 йиллар учун тузилган тармоқ келишуви иловага асосан тасдиқлансин .
2. “Ўзбектуризм” Миллий компаниясининг Қорақалпоғистон Республикаси, вилоятлар, Тошкент шаҳридаги барча бошқармалари ва улар тасарруфидаги корхона, ташкилотлар ҳамда тармоқ касаба уюшма ташкилотлари раҳбарларига:

- ушбу тармоқ келишувини “Ўзбектуризм” Миллий компанияси ва унинг тасарруфидаги барча корхона ва ташкилотлари ва касаба уюшма қўмиталарига етказиш;

- “Ўзбектуризм” тасарруфидаги корхона ва ташкилотлар, касаба уюшма қўмиталари жамоа шартномаларини тузиш учун ушбу келишувни асос сифатида қабул қилиш ва унда белгиланган бандларнинг бажарилишини таъминлаш вазифалари юклатилсин.

3. Мазкур қарорнинг бажарилишини назорат қилиш Ўзбекистон таълим, фан ва маданият ходимлари касаба уюшмаси Марказий кенгаши раисининг ўринбосари Р.Қосимов ҳамда “Ўзбектуризм” Миллий компанияси раиси ўринбосари А.Темирходжаевга топширилсин.

	“Ўзбектуризм” 

Миллий компанияси раиси 
                           Ф.Ризаев
	Ўзбекистон таълим, фан ва маданият ходимлари касаба уюшмаси Марказий кенгаши раиси

                   
                  Р.Бедилов


	“Ўзбектуризм” Миллий компанияси Хайъатининг 2012 йил      23 октябрдаги 35-сонли ва Ўзбекистон таълим, фан ва маданият ходимлари касаба уюшмаси Марказий кенгаши Раёсатининг 2012 йил 16 октябрдаги 5/63о-сонли қўшма қарорига илова


“Ўзбектуризм” Миллий компанияси билан билан Ўзбекистон таълим, фан ва маданият ходимлари касаба уюшмаси Марказий кенгаши ўртасида                     2012-2014 йиллар учун тузилган тармоқ келишуви

I. УМУМИЙ ҚОИДАЛАР

1.1. Ўзбектуризм” Миллий компанияси (бундан буён “Ўзбектуризм”) билан Ўзбекистон таълим, фан ва маданият ходимлари касаба уюшмаси Марказий кенгаши (бундан буён Марказий кенгаш) ўртасида 2012-2014 йиллар учун тузилган тармоқ келишуви (бундан буён Келишув) Ўзбекистон Республикаси Вазирлар Маҳкамаси, Ўзбекистон касаба уюшмалари Федерацияси Кенгаши, Ўзбекистон Савдо-саноат палатаси ўртасида ижтимоий-иқтисодий масалаларга оид 2011-2013 йиллар учун қабул қилинган Бош келишув асосида тузилган бўлиб, «Ўзбектуризм» ва унинг тасарруфидаги корхона ва ташкилотларнинг барқарор иқтисодий фаолият кўрсатишини таъминлаш, мазкур тизимда фаолият кўрсатаётган ходимларнинг ижтимоий муҳофазасини кучайтириш, иқтисодий ислоҳотларнинг ҳозирги босқичида турмуш даражасининг пасайишига йўл қўймаслик мақсадида тузилган бўлиб, меҳнат жамоалари ва иш берувчиларнинг ўзаро манфаатларини ҳимоя қилувчи кафолатли ҳужжат ҳисобланади.

1.2. Тарафлар мазкур Келишувни тармоқ ходимлари учун меҳнат шартлари, иш билан таъминлаш ва ижтимоий кафолатлар белгилаш борасидаги мажбуриятларни ўз ичига олувчи ижтимоий шерикликнинг норматив ҳужжати деб эътироф этадилар ҳамда Келишувга амал қилиш, унинг барча шартларини бажариш мажбуриятларини ўз зиммаларига оладилар.

1.3. Келишув 2012-2014 йилларга тузилган бўлиб, имзо қўйилган кундан бошлаб кучга киради. Шу йиллар давомида томонлар ўзаро келишган ҳолда Келишувнинг бандларига аниқликлар, қўшимчалар ва жамоа аъзолари учун яна бошқа имтиёзлар киритишлари мумкин.  

1.4. Мазкур Келишув Ўзбекистон таълим, фан ва маданият ходимлари касаба уюшмаси ташкилотлари, хусусан «Ўзбектуризм» ва унинг тасарруфидаги корхона ва ташкилотлар ўртасида тузиладиган келишувлар ҳамда жамоа шартномаларини тузиш учун асос бўлади. 

II. ТОМОНЛАРНИНГ ҲАМКОРЛИКДАГИ МАЖБУРИЯТЛАРИ

2.1. Туризмни ривожлантиришга тааллуқли Давлат дастурларини бажариш бўйича самарали фаолият олиб бориш ҳамда «Ўзбектуризм» ва унинг тизимидаги корхона, ташкилотлар ходимлари ва пенсионерларнинг ижтимоий-иқтисодий муҳофазасини кучайтириш борасидаги фаолиятни устувор йўналиш деб белгилаш.

2.2. «Ўзбектуризм» ва унинг тасарруфидаги корхона ва ташкилотларни ижтимоий-иқтисодий ривожлантириш дастурларининг бажарилишига кўмаклашиш, ходимларнинг ташаббуси ва ижодини қўллаб-қувватлаш, ривожлантириш ҳамда ходимларнинг моддий турмуш шароитларини яхшилашга йўналтирилган вазифаларни амалга оширишда ҳамкорлик қилиб бориш. 

2.3. Ижтимоий шериклик тамойили асосида фаолият олиб боришда меҳнат шартномасининг мазмуни, уни тузиш ва бекор қилиш тартиби Меҳнат кодекси билан белгиланишини, меҳнат қонунчилигига кўра мазкур Келишув ва жамоа шартномаларида белгиланган ходимнинг ҳуқуқлари ва кафолатлари даражасини пасайтирадиган меҳнат шартномаси ҳақиқий ҳисобланмаслиги ва қўлланиши мумкин эмаслигини эътиборга олиш.
2.4. Келишувнинг мазмуни ва унинг бажарилиши билан боғлиқ масалалар «Ўзбектуризм» Ҳайъати ва Марказий кенгаш Раёсатида муҳокама қилинганда, томонларнинг вакиллари иштирокини таъминлаш, ходимларнинг касбий, ижтимоий-иқтисодий, ҳуқуқий ва интеллектуал манфаатларига тааллуқли масалалар юзасидан қабул қилинадиган қарорлар тўғрисида батафсил ва ўз вақтида ахборот алмашинишни таъминлаш. 
2.5. «Ўзбектуризм» ва унинг тасарруфидаги корхона ва ташкилотлар раҳбарияти билан касаба уюшма қўмиталари ўртасида жамоа шартномалари тузилишида амалий ёрдам кўрсатиш, шартнома шартларига ходимларнинг касбий, ижтимоий-иқтисодий, ҳуқуқий ва интеллектуал манфаатларини ҳимоя қилишнинг энг долзарб масалалари киритилишига эришиш ҳамда уларнинг бажарилишини назорат қилиш.

2.6. Тармоқ келишуви ва жамоа шартномалари тузиш чоғида хўжалик юритувчи субъектларнинг солиқлар ва мажбурий тўловлар ставкалари пасайтирилиши натижасида юзага келган қўшимча даромадларнинг бир қисмини ходимлар ва уларнинг оила аъзоларини дам олдириш ва соғломлаштириш ишларига йўналтириш.

2.7. Тизимдаги корхона, ташкилот, муассасаларда касаба уюшмаси ташкилотларининг қонун ҳужжатларида белгилаб қўйилган тартибда тузилиши ва фаолият юритишига, касаба уюшмасига аъзолик афзалликлари тўғрисида тушинтириш, тарғибот ва ташвиқот олиб борилишига шарт-шароитлар яратиб берилади. 

2.8. Касаба уюшмасига кириш ва ойлик аъзолик бадаллари ходимларнинг шахсий ёзма аризасига асосан нақд пулсиз, иш берувчининг бухгалтерияси ёки касаба уюшмаси аъзоси ҳисобда турган бошланғич ташкилотда қабул қилинган жамоа шартномасида белгиланган асосда тўланишини таъминлаш. 

2.9. Меҳнат Кодексида белгиланган (6, 64, 68, 78, 96, 135, 137, 143, 144, 187-197, 213-218, 220, 224-229, 231-237, 240, 242-моддалар бўйича) тизимдаги меҳнаткашларнинг айрим тоифалари учун бериладиган имтиёз ва кафолатларни тўлиқ амал қилинишини таъминлайди ва назорат қилади.

2.10. Меҳнат Кодексининг 103, 117, 119, 142, 150, 170, 234, 236 ва 249-моддаларида келтирилган меъёрий ҳолатлар ечимини жамоа шартномаларига киритилиши таъминланади ҳамда уларга амал қилиниши ва бажарилиши назоратга олинади.

2.11. Меҳнаткашларга тегишли ойлик маошларини ўз вақтида ва тўғри ҳисобланишини ҳамда Ўзбекистон Республикаси Меҳнат кодексининг 154, 161-моддалари талаблари, Вазирлар Маҳкамасининг 2002 йил 19 мартдаги 88-сонли “Иш ҳақи ўз вақтида тўланишига доир қўшимча чора-тадбирлар тўғрисида”ги Қарори асосида иш ҳақи ва бошқа тўловларнинг ўз вақтида ва тўлиқ берилиши бўйича изчил чора-тадбирлар кўриш ва уларнинг ижросини назорат этиб боради. Иш ҳақидан қарздорлик мавжуд бўлган ҳолларда мутасадди идораларга ёзма мурожаатлар билан чиқади ва қарздорликни бартараф этиш чораларини кўради.

2.12. Ходимларнинг малакасини ошириш ва қайта тайёрлаш, улар ўртасида маънавий-маърифий тадбирларни ташкил этишда ҳамкорлик қилиш.

2.13. Вазирлар Маҳкамасининг 1997 йил 6 июндаги 286-сонли «Ишлаб чиқаришдаги бахтсиз ҳодисаларни ва ходимлар саломатлигининг бошқа хил зарарланишини текшириш ва ҳисобга олиш тўғрисида»ги Низом талаблари тўла бажарилишини таъминлаш бўйича касаба уюшмаси органлари вакилларини эксперт сифатида ишлаб чиқаришдаги бахтсиз ходисаларни махсус текшириш комиссиялари таркибига киритиш.

2.14. Меҳнат муносабатлари билан боғлиқ долзарб ижтимоий-иқтисодий муаммоларни муҳокама қилиш учун тармоқ касаба уюшмаси фаоллари ва иш берувчиларнинг вакиллари билан давра суҳбатларини ташкил этиб бориш.

2.15. Тармоқда ишлаётган кам таъминланган оила аъзолари, ёрдамга муҳтож ёшлар, хотин-қизлар, шунингдек, уруш ва меҳнат фахрийлари, ёлғиз кексалар ва ногиронларни ижтимоий-иқтисодий қўллаб-қувватлаш ишларига алоҳида эътибор қаратиш. 
2.16. Касаба уюшмалари аъзолари орасида меҳнат ва ишлаб чиқариш интизомини мустаҳкамлашга қаратилган тушунтириш-тарғибот ва ташкилий ишларни олиб бориш, жойларда низоларга олиб келувчи вазиятларнинг олдини олиш ва муаммоларни ижобий ҳал этишга қаратилган чоралар кўриб бориш. 
2.17. Ҳукуматнинг жаҳон молиявий-иқтисодий инқирози оқибатларининг олдини олиш ва бартараф қилиш бўйича инқирозга қарши Дастурини бажарилиши борасида ҳамкорлик қилиш ва бу борада: 

- Миллий иқтисодиётнинг рақобатбардошлигини ошириш, мамлакат ишлаб чиқарувчиларини рағбатлантириш, иқтисодиётнинг етакчи тармоқларини модернизация қилиш, инновацион ғоялар ва ишланмаларни жорий этиш кўламини кенгайтириш борасида касаба уюшма аъзолари ўртасида олиб борилаётган ташвиқот ва тарғибот ишларини янада кучайтириш;

- инвестиция муҳити янада яхшиланишини таъминлайдиган аниқ мақсадга қаратилган чора-тадбирларни амалга ошириш, шу жумладан аҳоли ўртасидаги ҳомийлар ва чет эл инвесторларини қўллаб-қувватлаш орқали ишлатиладиган маблағлар ҳисобидан тармоқда амалга оширилаётган ислоҳотларни чуқурлаштиришни таъминлаш; 

2.18. «Ўзбектуризм» ва унинг тасарруфидаги корхона ва ташкилотлар ходимларининг 7 ёшдан 14 ёшгача бўлган оила аъзоларини республиканинг сўлим ҳудудларида жойлашган болалар ёзги оромгоҳларида дам олдириш ишларини ҳамкорликда ташкил этиш. 

III. “ЎЗБЕКТУРИЗМ” МИЛЛИЙ КОМПАНИЯСИ ЎЗ ЗИММАСИГА ОЛГАН МАЖБУРИЯТЛАР
Меҳнат шартномаси, бандлик кафолатлари бўйича амалга 
ошириладиган ишлар
3.1. Ходимларнинг касбий, ижтимоий-иқтисодий, ҳуқуқий ва интеллектуал манфаатларини муҳофаза қилиш борасидаги фаолиятларига тааллуқли меъёрий-ҳуқуқий ҳужжатларни, Марказий кенгаш билан келишилган ҳолда такомиллаштириб бориш.
3.2. Ўзбекистон Республикасининг “Касаба уюшмалари, уларнинг ҳуқуқлари ва фаолиятининг кафолатлари тўғрисида”ги Қонунига биноан жойларда касаба уюшма ташкилотларини фаолият кўрсатиши учун иш берувчилар томонидан зарур шарт-шароитлар яратиб бериш.

3.3. Иш берувчи ходим билан меҳнат шартномасини тузиш пайтида, уни “Ўзбектуризм” ва унинг тизимидаги корхона ва ташкилотлар Низоми (Устави), жамоа шартномаси, ички меҳнат тартиб қоидалари ва ходимнинг меҳнат муносабатларига тааллуқли бошқа идоравий ҳужжатлар билан таништириш.

3.4. «Ўзбектуризм» ва унинг тизимидаги корхона ва ташкилотларни кадрлар билан таъминланиш дастурини ишлаб чиқиш. Унда кадрларга бўлган эҳтиёжнинг истиқболли режаларини, кадрлар тайёрлаш ва малакасини ошириш, ёши, қўнимсизлиги, мавжуд мутахассисликлар бўйича етишмаслигини ҳисобга олган ҳолда мунтазам мониторинг олиб бориш. 

3.5. Тармоққа келган олий таълим муассасалари ҳамда касб-ҳунар коллежлари битирувчилари ва имконияти чекланган ёш мутахассисларнинг бандлигини таъминлашга қаратилган мақсадли тадбирларни ишлаб чиқиш.

3.6. “Ўзбекистон Республикасининг “Аҳолини иш билан таъминлаш тўғрисида”ги Қонуни асосида янги иш ўринларини яратиш бўйича таклифларни тармоқнинг истиқбол ривожланиш Дастурига киритиш. Ташкилот ва муассасаларда иш ўринларини қисқартириш ҳолларининг олдини олиш, ходимларнинг тўлиқ иш вақти билан таъминлаш.

3.7. «Ўзбектуризм» ва унинг тасарруфидаги корхона ва ташкилотларда иш ўрнининг қисқариши туфайли ишдан бўшатиладиган ходимларни тааллуқли давлат ташкилотлари билан ҳамкорликда бандлигини таъминлаш чора-тадбирларини амалга ошириш.

3.8. «Ўзбектуризм» ва унинг тасарруфидаги ишлаб чиқариш корхоналарида амалиётни ўташга келган касб-ҳунар коллежлари битирувчиларига республикада жорий этилган “Устоз-шогирд” усули талаблари асосида амалиётни ташкил этиш. Уларга меҳнат муҳофазаси қоида ва меъёрлари талаблари ҳамда ўқув-методик йўналиши бўйича шарт-шароитлар яратиш, талаба-ёшларни шогирдликка олган устозларни моддий ва маънавий рағбатлантириб бориш, янгидан ишга кирган ёш мутахассисларнинг қўнимсизлиги бўйича мониторинг ўрнатиш ва унинг олдини олиш чораларини кўриш.   

3.9. Ходимнинг ташаббуси билан уни вақтинча бошқа ишга ўтказиш учун  узрли сабаблар рўйхати, шунингдек бошқа ишга ўтказилганда меҳнатга ҳақ тўлаш шартларини жамоа шартномасида белгилаш. 

3.10. Иш берувчининг ташаббуси билан ходимни бошқа ишга ўтказиш муддатининг чегараси, меҳнатга тўланадиган ҳақнинг аниқ миқдорлари, шунингдек ишлаб чиқариш зарурияти деб ҳисобланадиган ҳолатларни жамоа шартномаларида белгилаш.

3.11. Иш берувчининг ташаббуси билан меҳнат шартномаси бекор қилинганда (корхона тугатилган ва корхона раҳбари унинг ўринбосари, бош ҳисобчи ёки унинг вазифасини бажарувчи шахс билан меҳнат шартномаси бекор қилинган ҳоллардан ташқари) Меҳнат кодексининг 101-моддасига биноан касаба уюшмаси қўмитасининг олдиндан розилигини олиш.  

3.12. Тармоқ келишуви тегишли йилнинг январь ойидан, корхона ва ташкилотларда иш берувчилар ва ходимлар ўртасидаги жамоа шартномаларини эса март ойидан кечиктирмай тузишни тавсия этиш.

3.13. Мазкур келишувга кўра меҳнаткашлар вакиллари, яъни Халқаро Меҳнат Ташкилотининг 135-Конвенцияси муҳофазасига олинадиган, ўз фаолиятларини амалга ошириш учун ҳақ тўланадиган иш вақтидан фойдаланиш ҳуқуқига эга бўладиган, шунингдек интизомий жазо чоралари қўлланишидан ва иш берувчи ташаббуси билан ишдан бўшатилишдан тегишли тарзда ҳимоя қилинадиган ходимлар деб меҳнатни муҳофаза қилиш бўйича вакиллар, меҳнат низолари комиссияларининг аъзолари ҳам ҳисобланадилар.

3.14. Меҳнат кодексининг 25-моддасидаги қатъий қоидага кўра, касаба уюшмаси ташкилотларига сайланган ва асосий ишдан озод этилмаган ходимларга интизомий жазо беришга, улар билан тузилган меҳнат шартномасини иш берувчининг ташаббуси билан бекор қилишга, шунингдек вакиллик органлари таркибига сайланган ходимлар билан меҳнатга оид муносабатларни уларнинг сайлаб қўйиладиган лавозимдаги ваколати тугагаганидан кейин икки йил давомида иш берувчининг ташаббуси билан маҳаллий меҳнат органининг олдиндан розилигини олмай туриб бекор қилишга йўл қўймаслик.

3.15. Тармоқ касаба уюшмаси органига нисбатан Ўзбекистон Республикаси Меҳнат кодексининг 24-моддасида белгилаб берилган иш берувчининг ходимларнинг вакиллик органлари олдидаги мажбуриятларига тўлиқ риоя этиш.

3.16. Ходимлар орасида меҳнат, ишлаб чиқариш интизомини мустаҳкамлашга, меҳнатга оид ҳуқуқлари бузилмаслигига қаратилган тушунтириш ва ташкилий ишларни олиб бориш, жойларда низоларга олиб келувчи вазиятларнинг олдини олишга қаратилган чораларни кўриб бориш. 

3.17. Меҳнат кодексининг тегишли моддаларида кўзда тутилган талаблар асосида ҳар бир корхона ва ташкилотларда ички меҳнат тартиб қоидаларини ишлаб чиқилиши ва уларга амал қилинишини назорат қилиш.

3.18. Меҳнат ва ишлаб чиқариш интизомини мустаҳкамлаш борасида келишилган тартибда ходимлар турмуш даражасининг асосий мезонларини аниқлаш, қонунда белгилаб қўйилган пенсиялар, нафақалар тўланиши миқдорига риоя этилишини назорат қилиш.

Меҳнатга ҳақ тўлаш, кафолатли тўловлар ва компенсация тарзида тўловлар борасидаги вазифалар
3.19. Вазирлар Маҳкамасининг амалдаги тегишли қарорларига мувофиқ ходимларнинг иш ҳақини республикада ўрнатилган Ягона тариф сеткаси асосида тўлаб бориш. 
3.20. Соҳа ходимлари даромадлари ва турмуш даражаси тобора яхшиланиб боришини таъминлаш борасида:

- мазкур Келишувнинг амал қилиш даврида амалдаги қонун ҳужжатлари асосида ходимлар энг кам иш ҳақининг ўсишига қараб индексациясини ўз вақтида амалга ошириш;

- илмий асосланган меҳнат меъёрларини ишлаб чиқиш учун шарт-шароит яратиш;

- меҳнатга ҳақ тўлашнинг ягона тариф сеткасига қатъий амал қилиш;

- Ҳукумат томонидан белгиланган табиий иқлим ва турмуш шароитлари ноқулай бўлган жойларда иш ҳақига туман (район) коэффицентлари ва устамаларини тўлаш.

3.21. Тармоқда меҳнатга ҳақ тўлаш тизимини такомиллаштириб бориш, Ҳукуматнинг 2002 йил 19 мартдаги 88-сонли “Иш ҳақи ўз вақтида тўланишига доир қўшимча чора-тадбирлар тўғрисида”ги қарори бажарилишини таъминлаш мақсадида тармоқдаги корхона ва ташкилотларда иш ҳақининг ўз вақтида ва тўлиқ тўланиши бўйича чора-тадбирлар кўриш ҳамда улар ижросини таъминлаш. 

3.22. «Ўзбектуризм» ва унинг тасарруфидаги корхона ва ташкилотларда Меҳнат кодексининг 161-моддаси асосида меҳнатга ҳақ тўлашнинг ҳар ярим ойда бир мартадан кам бўлмаслигини ва иш ҳақининг ўз вақтида тўланиши учун ташкилот раҳбарининг шахсан жавобгарлигини таъминлаш. 
3.23. Иш ҳақи тўловлари банк ташкилотлари айби билан кечиктирилганда банк ва мижоз ўртасида тузилган шартномага асосан тўловлар тегишли жарималар инобатга олинган ҳолда бажарилишини талаб қилиш ва шу маблағ ҳисобига меҳнатга ҳақ тўлашни тартибга солиш борасида иш берувчининг мажбуриятларини жамоа шартномаларида белгилаш.

3.24. Ходимларнинг қонунчиликда белгиланган тоифалари учун устамалар, қўшимча тўловлар ва компенсациялар тўлаш:

- ходимларнинг бир корхонадаги кўп йиллик узлуксиз хизматлари учун устамалар тўланишини жамоа шартномалари орқали белгилаш;

- қишлоқ хўжалик ишларига жалб этилган ходимларнинг ўртача иш ҳақи сақланиб қолишини назорат этиш;

3.25. Ўзбекистон Республикаси Меҳнат кодексининг 170-моддасига мувофиқ ходимнинг ўз меҳнат вазифаларини бажариш билан боғлиқ қўшимча харажатлар, жамоа шартномаси, шунингдек, меҳнат шартномасида белгиланган тартиб асосида қоплаш.

- ташкилот ва муассасаларда Ўзбекистон Республикаси ичида хизмат сафарлари учун тўланадиган компенсациялар Ўзбекистон Республикаси Меҳнат кодексининг 171-моддаси, Ўзбекистон Республикасининг Адлия Вазирлиги томонидан 2003 йил 29 августда 1268 рақам билан рўйхатга олинган “Ўзбекистон Республикаси бўйлаб хизмат сафарлари тўғрисидаги Йўриқнома” талаблари асосида иш берувчи томонидан қоплаб бериш;

- бошқа жойдаги ишга кўчиб бориш билан боғлиқ харажатларни тўлаш;

- ташкилот ва муассасаларида иш берувчининг розилиги билан ва унинг манфаатлари йўлида ўзига тегишли мол-мулк (асбоб-ускуналар, ашёлар ва ҳоказо)дан (автотранспорт воситасидан) фойдаланганда Ўзбекистон Республикаси Меҳнат кодексининг 173-моддаси, Солиқ кодексининг        144-моддаси, Вазирлар Маҳкамасининг 1999 йил 2 апрелдаги 154-сонли қарори билан тасдиқланган “Ходимларнинг шахсий автомобилларидан хизмат мақсадларида (хизмат сафаридан ташқари) фойдаланганлик учун компенсация тўлаш Тартиби” меъёрлари асосида ҳисоблаб чиқилган аммортизация доирасида сарф харажатларнинг иш берувчи томонидан қоплаб бериш;

3.26. Ишдаги ютуқлар учун ходимга нисбатан рағбатлантириш чораларини қўллаш ҳамда меҳнат соҳасида давлат ва жамият олдидаги алоҳида хизматлари учун давлат мукофотларига тақдим этиш.  
3.27. «Ўзбектуризм» ва унинг тасарруфидаги корхона ва ташкилотларда ходимларни соғломлаштириш мақсадида корхонанинг сметадан ташқари маблағлари ҳисобидан йўлланмалар харид қилишга кўмаклашиш. 

3.28. Аёлларга бериладиган қўшимча кафолат ва имтиёзларнинг тўла амал қилинишини таъминлаш, ишлаётган ва таълим олаётган хотин-қизларни  ижтимоий, иқтисодий қўллаб-қувватлаш, уларга йиллик таътилларини бериш навбатини белгилаш, вақтинча меҳнатга қобилиятсизлик, ҳомиладорлик ва туғиш нафақаларини тўлаш борасидаги кафолатларини Меҳнат кодексининг 224-229, 231, 233, 234, 236, 237, 285-моддалари талабларига биноан ижро этилишини таъминлаш. 

3.29. Тармоқ тизимидаги корхона ва ташкилотларда ёшлар учун Меҳнат кодексининг 148-150, 239-246, 255-258 моддаларида белгиланган барча кафолатларнинг сўзсиз ижросини таъминлаш.

3.30. Ходимлар ҳамда уларнинг оила аъзоларини дам олдириш ва соғломлаштириш учун санаторий (профилакторий) ва дам олиш масканларига ҳамда болалар соғломлаштириш оромгоҳларига корхона маблағлари ҳисобидан йўлланмалар олиб беришга кўмаклашиш.

3.31. Ўзбекистон Ҳукумати томонидан ҳар йили ижтимоий йўналтирилган давлат дастурларининг амалга оширилишини таъминлаш, кам таъминланган, кўп болали ва ёрдамга муҳтож оилаларни, ишлаётган оналарни ижтимоий муҳофаза қилиш ва қўллаб-қувватлашнинг қонун ҳужжатларида кўзда тутилган чораларнинг амалга оширилишини таъминлаш.

3.32. «Ўзбектуризм» ва унинг тасарруфидаги корхона ва ташкилотларда ишлаб нафақага чиққан ёлғиз кексалар, ногиронларга ҳамда кўп болали оилаларга моддий ёрдам кўрсатиш учун ҳар йили Наврўз ва Мустақиллик байрамлари арафасида мақсадли умумхалқ хайрия ҳашарларининг ўтказилишида тармоқда ишлаётган ходимларнинг иштирокини таъминлаш.

Иш вақти ва дам олиш вақти

3.33. Ходимларнинг иш вақти ҳамда дам олиш вақтларини белгилашда Меҳнат кодексининг 114-132-моддалари талабларига риоя этиш.

3.34. Иш вақтидан ташқари ишлашга ходимнинг розилигисиз йўл қўймаслик. 

3.35. Барча ходимлар учун асосий иш вақтидан ташқари унга қўшимча бериладиган ишнинг муддати йилига 120 соатдан ортиқ бўлмаслигини таъминлаш.

3.36. Дам олиш ва байрам кунларида ходимни ишга жалб қилишда касаба уюшмаси ташкилоти билан келишиб, белгиланган меъёрий ҳужжатлар асосида амалга ошириш.   

3.37. Иш берувчи томонидан меҳнат таътили жадвалини корхона ёки ташкилотнинг нормал ишлаши ва ходимларнинг дам олишлари учун қулай шароит яратиш мақсадида ҳар йилги асосий ва қўшимча ҳақ тўланадиган меҳнат таътилларини касаба уюшмаси ташкилоти билан келишган ҳолда тасдиқлаш.
3.38. Уч ёшдан ошмаган болалари бор аёлларга иш вақтининг ҳафтасига ўттиз беш соатдан ошмайдиган қисқартирилган муддатини белгилаш.
3.39. Меҳнат таътилини бўлиб бериш, қисман бериш, бошқа муддатга тўлиқ ёки қисман кўчириш ҳамда меҳнат таътилидан чақириб олишни иш берувчи томонидан фақат ходимнинг розилиги билан амалга ошириш.

3.40. Ишлаб чиқариш ва молиявий имконияти мавжуд ташкилот томонидан ўзининг шахсий маблағлари ҳисобидан ходимга ҳақ тўланадиган қўшимча меҳнат таътили бериш ва уни ҳар йилги асосий таътилга қўшиш, ҳақ тўланадиган қўшимча меҳнат таътиллари муддатлари шартларини жамоа шартномасида кўрсатиш.

3.41. Ходимга меҳнат таътили бўйича таътил бошланишига уч кун қолгунга қадар ҳақ тўлаш.

3.42. Жамоа шартномасида белгиланган ҳолда ходимга оилавий шароитига (ўзининг тўйи, боласининг тўйи, оила аъзоси (ота, она, фарзанд, ака, ука, опа, сингил)нинг ўлими ва бошқа узрли сабабларга) кўра қонун доирасида иш ҳақи сақланган ҳолда таътил бериш.

3.43. Ходим билан иш берувчи ўртасидаги келишувга биноан меҳнат шартномаси бекор қилинганда, ходимнинг хоҳишига кўра, йиллик асосий ва қўшимча таътилларни бериб, ундан кейин меҳнат муносабатларини бекор қилишни жамоат шартномасида кўрсатиш (МКнинг 152-моддаси).

3.44. Корхонада ишлаб чиқаришдан ажралмаган ҳолда ўқиш билан бир вақтда иш вазифасини бажараётган ходимларга иш жойидан ҳақ тўланадиган қўшимча таътил бериш ва қисқартирилган иш ҳафтаси шароитида ишлаш шартларини жамоа шартномалари орқали белгилаш (МКнинг 249-моддаси).

Меҳнатни муҳофаза қилиш

3.45. Ўзбекистон Республикасининг “Меҳнатни муҳофаза қилиш тўғрисида”ги Қонунининг 14-моддаси талаблари асосида Агентлик касаба уюшмаси Марказий кенгаши билан келишган ҳолда меҳнатни муҳофаза қилиш ишларини мувофиқлаштириб бориш ҳамда Адлия вазирлигидан 1996 йил 14 августда 273-сон билан рўйхатдан ўтган “Меҳнат муҳофазаси бўйича ишларни ташкил этиш тўғрисида”ги намунавий низом асосида ўз ишларини ташкил этиш.

3.46. Ходимлар сони 50 нафар ва ундан ошадиган корхоналарда махсус тайёргарликка эга шахслар орасидан мехнатни мухофаза қилиш хизматлари тузиш (лавозимлар жорий этиш). Ходимлар сони камроқ корхоналарда мехнатни мухофаза қилиш хизматининг вазифаларини бажариш рахбарлардан бирининг зиммасига юклаш.

3.47. Мавжуд иш ўринларини меҳнат шароитлари бўйича беш йил муддатда ва ногиронларнинг меҳнат шароитларини ҳар уч йилда шаҳодатдан ўтказиш ҳамда уни молиялаштириш.

3.48. Ўзбекистон Республикасининг тегишли қонун ҳужжатларида белгиланган тартиб ва муддатларда ходимларни меҳнат муҳофазаси бўйича ўқитиш ва билимларини синовдан ўтказиб туриш.

3.49. Ходимлар билан содир бўлган бахтсиз ҳодисаларни вақтида ҳисобга олиб, текшириб бориш ва тегишли Низом талаблари асосида бу ҳақда юқори касаба уюшма ташкилоти органларини хабардор қилиш ҳамда тегишли ҳужжатларда берилган имтиёзлардан фойдаланишга эришиш.
3.50. Қонунчиликда белгиланган тарзда меҳнат шароити ноқулай ишларда банд бўлган ходимларни белгиланган нормалар бўйича: сут (шунга тенг бошқа озиқ-овқат маҳсулотлари), даволаш-профилактика озиқ-овқати, газли шўр сув (иссиқ цехларда ишловчилар учун), махсус кийим, пойабзал ва бошқа шахсий ҳимоя ва гигиена воситалари билан бепул таъминлаш. 

3.51. Иш жойларида қулай ва хавфсиз меҳнат шароитларини таъминлаш, меҳнатни муҳофаза қилиш ва хавфсизлик техникаси ҳолатини яхшилаш ҳамда ишлаб чикаришда жарохатланиш профилактикасига йўналтирилган тадбирларни ташкиллаштириш ва амалга ошириш учун “Ўзбектуризм” ва унинг тизимидаги корхоналар ҳар йиллик харажатлар сметаларига ушбу мақсадлар учун зарур маблағлар ажратилишини кўзда тутувчи ҳар йиллик бизнес режаларини тузиш ҳамда меҳнатни муҳофаза қилиш битими тарзида жамоа шартномасига илова килиб бориш.

3.52. Ходимнинг ўз меҳнат вазифаларини бажариш билан боғлиқ ҳолда бахтсиз ходиса туфайли шикастланиши, касб касаллигига чалиниши ёки вафот этиши муносабати билан амалга ошириладиган тўловлар миқдорини қонун ҳужжатларида белгиланганидан кам бўлмаган миқдорда тайинлаш ҳамда жамоа шартномалари орқали амалга ошириш. 

3.53. Меҳнат муҳофазаси бўйича вакилларни етарли миқдорда сайлаш ҳамда уларни касаба уюшма қўмиталари иштирокида ўқитишни ташкил этиш.

3.54. Стандартлар, эргономика, меҳнатни муҳофаза қилишга доир қоидалар ва меъёрлар талабларига жавоб бермайдиган ишлаб чикариш воситаларини ишлаб чиқиш, тайёрлаш, таъмирлаш, технологияларни жорий этишга йўл қўймасликда касаба уюшмалари назоратини кучайтириш мақсадида, республикамизда ишлаб чиқарилаётган ёки хориждан сотиб олинаётган ишлаб чиқариш воситалари ва технологияларни синаш ва фойдаланишга қабул қилиш давлат комиссиялари таркибига касаба уюшмаси Марказий кенгашининг меҳнатни муҳофаза қилиш хизмати ходими киритилишини таъминлайди.

3.55. Жамоа келишувлари ва шартномаларида меҳнат муҳофазаси бўлимининг мавжуд бўлиши ва унда:

- меҳнат муҳофазаси чора-тадбирлари ва битимни бажаришга маблағ ажратиш;

- ходимларга сут, махсус кийим, пойабзал ва бошқа шахсий ҳимоя воситаларининг бепул берилиши;

- ходимларни дастлабки ва даврий тиббий кўриклардан ўтказиш;

- ходимларни меҳнат муҳофазаси бўйича ўқитиш ва билимларини текширувдан ўтказиш;

- Вазирлар Маҳкамасининг 2009 йил 24 июндаги “Иш берувчининг фуқаролик жавобгарлигини мажбурий суғурта қилиш тўғрисида”ги           177-сонли қарорига асосан иш берувчининг фуқаролик жавобгарлигини мажбурий суғурта қилиш масалаларни иш берувчиларнинг мажбуриятлари сифатида акс эттириш ва уларни ҳар бир жамоа шартномасига киритиш ва амалга оширилиши юзасидан идоравий назоратни таъминлаш.

Маънавият, маърифат, меҳнаткашларнинг ҳуқуқий маданиятини юксалтириш, жисмоний тарбия ва спортнинг оммавийлигини ривожлантириш, уларни ва фарзандларини соғломлаштириш 

3.56. Миллий ғоя тарғиботи ва маънавий-маърифий ишлар самарадорлигини ошириш, Она-Ватанимиз мустақиллигини мустаҳкамлаш, миллий қадриятларимиз, анъана, урф-одатларимизни асраб авайлаш, меҳнаткашлар ва ёшлар қалби ва онгига она-юртга муҳаббат, истиқлол ғояларига садоқатни чуқур сингдириш учун таълим-тарбия ва ташвиқотнинг самарали усул ва воситаларидан оқилона фойдаланишни йўлга қўйиш.

3.57. Маънавият ва маърифат хоналарини ташкил этиш, уларни ҳамда маданият уйи ва клубларни Ўзбекистон Республикасининг Президенти асарлари, Мустақиллик йилларида чоп этилган замонавий адабиётлар ҳамда плакатлар ва техник воситалар билан таъминлаш ҳамда мунтазам равишда фаолият кўрсатиш учун зарур шарт-шароитлар яратиб бериш.

3.58. Инновацион технологиялар ва илм-фанни янада ривожлантириш, иқтидорли ёш ходимларни илмий фаолиятга кенг жалб қилиш, ўз ижодий ва интеллектуал салоҳиятини рўёбга чиқаришлари учун уларга зарур шарт-шароитлар яратиб бериш. Ташкилот ва муассасаларда, маданият уйлари ва клубларда замонавий ахборот технологиялари асосида маънавият-маърифат ва кутубхоналарни ташкил қилиш, интернет хизмати, электрон адабиётлардан кенг фойдаланиш, ускуналар, мебель ва ўқув анжомлари билан жиҳозлаш, улардан оқилона фойдаланишни йўлга қўйиш.

3.59. Корхона ва ташкилотларда жисмоний тарбия ва спортни ривожлантиришга қаратилган давлат дастурларини бажариш, болалар спортининг асосий йўналиш ва турларини ривожлантиришга эришиш, меҳнаткашлар ва уларнинг фарзандларини жисмоний ва маънавий жиҳатдан уйғун равишда камол топишини таъминлаш.

3.60. Корхона ва ташкилотлар ва тасарруфидаги спорт иншоотларини зарур жиҳозлар ва спорт анжомлар билан таъминлаш, меҳнат жамоалари ўртасида соғлом турмуш тарзини тарғибот қилиш, мунтазам равишда спорт турлари бўйича мусобақалар уюштириш, ғолибларни муносиб тақдирлаш туман (шаҳар), вилоят ва республика мусобақаларида иштирок этишлари учун зарур шароитлар яратиб бериш.

3.61. Жамоа шартномаларида иш берувчи томонидан Меҳнатга ҳақ тўлаш жамғармаси ҳисобидан маданий-маърифий, жисмоний тарбия соғломлаштириш ишлари учун касаба уюшма қўмиталари ҳисоб рақамига маблағлар ўтказиб туриш мажбуриятларини кўзда тутиш.

3.62. Жамиятимиздаги барқарорлик, тинчликни асраб, миллатлараро тотувликни таъминлаш учун ҳушёрликни ошириш, доимо огоҳ бўлиш, ташкилот ва муассасаларда ҳуқуқбузарликнинг олдини олиш, миллий ҳамжиҳатликни мустаҳкамлаш мақсадида меҳнат қилаётган ёхуд таълим олаётган ёшларни турли диний оқимлар ва экстремистик гуруҳларга қўшилиб кетмаслиги учун барча зарурий чора-тадбирларни амалга ошириш ҳамда маҳалла фуқаролар йиғини, жамоат ташкилотлари ва ҳуқуқ тартибот органлари билан ҳамкорлик қилиш.

3.63. Ходимларнинг фарзандларини байрам тадбирлари томошаларига ташрифини уюштириб, хўжалик органлари маблағлари ҳисобидан байрам совғалари билан тақдирлаш. Умумхалқ ва касб байрамлари арафасида кам таъминланган, кўп болали оилалар, ёлғиз кексалар, меҳрибонлик уйи тарбияланувчиларига хайрия ёрдами кўрсатиш, тарихий ёдгорликлар мавжуд бўлган республиканинг қадимий шаҳарларига саёҳатларини уюштириш.

3.64. Ходимларнинг гигиена соҳасидаги билимлари ва маданиятини ошириш, санитария ва шахсий гигиена қоидаларининг аҳамияти ҳамда уларга риоя этиш зарурлигини ёш авлод чуқур англаб етишида тарғибот-ташвиқот ишларини олиб бориш.

3.65. Кам таъминланган оила аъзолари ҳисобланувчи ходимларнинг дам олиш масканларида саломатликларини тиклаб боришлари учун йўлланмалар ажратиш, ходимларнинг фарзандларини соғломлаштириш ва дам олишларини талаб даражасида ташкил этишда ёрдам кўрсатиш.
IV. ЎЗБЕКИСТОН ТАЪЛИМ, ФАН ВА МАДАНИЯТ ХОДИМЛАРИ КАСАБА УЮШМАСИ МАРКАЗИЙ КЕНГАШИ ЎЗ ЗИММАСИГА ОЛГАН МАЖБУРИЯТЛАР 
Меҳнат шартномаси, бандлик кафолатлари бўйича амалга ошириладиган ишлар
4.1. Меҳнаткашларнинг ҳуқуқларини ҳимоя этиш, уларнинг ижтимоий-иқтисодий муҳофаза қилишга йўналтирилган тадбирларнинг бажарилиши бўйича жамоатчилик назоратини олиб бориш.

4.2. Касб-ҳунар коллежлари битирувчиларининг корхона ва муассасаларда амалиётини ташкил этилиши ва уларни кейинчалик иш билан таъминланиши, янгидан ишга кирган ёш мутахассисларнинг қўнимсизлиги, битирувчи талаба-ўқувчиларнинг ҳуқуқий ва ижтимоий-иқтисодий ҳимояси масалалари бўйича жамоатчилик назоратини ўрнатиш.

4.3. Кам таъминланган, ёрдамга муҳтож, имкониятлари чекланган ҳамда коллежни имтиёзли диплом билан битириб, тизимдаги бюджет ташкилотлар ва муассасаларига ишга жойлашган ёш мутахассислар учун энг кам иш ҳақининг 50 фоиз миқдорида, ишлаб чиқариш амалиётини ўтаётган ўқувчиларга энг кам иш ҳақининг 20 фоизи миқдорида имкониятдан келиб чиқиб касаба уюшмаси маблағлари ҳисобидан бир марталик моддий ёрдам ажратилишини жорий этиш.

4.4. Ходим ва Иш берувчи ўртасидаги меҳнат муносабатлари меҳнат тўғрисидаги қонунлар ва бошқа норматив ҳужжатлар (шу жумладан: Бош, тармоқ, минтақавий ва ҳудудий-тармоқ келишувлари ҳамда қабул қилинган жамоа шартномаси)га биноан ёзма равишда тузилган меҳнат шартномаси билан тартибга солинишини, шартномаларни қонунга зид бўлмаслиги бўйича амалий ёрдамлар кўрсатиш ва назорат қилиш. 

4.5. Тизимдаги ташкилот ва муассасаларни малакали кадрлар билан таъминлаш, уларни ўқитиш, ходимларни аттестациядан ўтказишда манфаатларини ҳимоя қилиш.

4.6.  Ходимларнинг жамоа шартномасига, ички меҳнат тартиби қоидаларига, корхона, ташкилот ва муассасалар Низоми (Устави) га, меҳнат интизомига риоя этилишига, меҳнат вазифаларини ўз вақтида ва сифатли бажарилишига кўмаклашиб бориш.

4.7. «Ўзбектуризм» ва унинг тасарруфидаги корхона ва ташкилотларда қисқартиришга тушган ходимларни тегишли идоралар ҳамда маҳаллий ҳокимлик идоралари билан ишга жойлаштириш чора-тадбирларини амалга ошириш борасида иш берувчиларга амалий ёрдам кўрсатиш.

4.8.  Касаба уюшмаси органларига сайланган ва асосий ишдан озод этилмаган ходимларга интизомий жазо беришга, улар билан тузилган меҳнат шартномасини иш берувчининг ташаббуси билан бекор қилишга, шунингдек вакиллик органлари таркибига сайланган ходимлар билан меҳнатга оид муносабатларни уларнинг сайлаб қўйиладиган лавозимдаги ваколати тугагаганидан кейин икки йил давомида иш берувчининг ташаббуси билан маҳаллий меҳнат органининг олдиндан розилигини олмай туриб бекор қилишга йўл қўймаслик. 

4.9. Иш берувчиларнинг тармоқ ходимлари билан меҳнат шартномаларини тузиш ишларининг қонунга зид бўлмаслиги юзасидан жойларда касаба уюшма ташкилотларига ҳуқуқий ёрдам кўрсатиш ва ушбу масалаларнинг назоратини жамоа шартномалари орқали амалга ошириш.

Меҳнатга ҳақ тўлаш, кафолатли тўловлар ва компенсация тарзида тўловлар борасидаги вазифалар

4.10. Тизимдаги ташкилотларда иш ҳақи ўз вақтида тўланишини ходимларнинг ойлик маошларидаги ўсиш суръатини, уларнинг моддий таъминоти миқдорини таҳлил этиб бориш.

4.11. Вазирлар Маҳкамасининг 2002 йил 19 мартдаги 88-сонли «Иш ҳақи ўз вақтида тўланишига доир қўшимча чора-тадбирлар тўғрисида»ги қарорининг бажарилишини таъминлаш. «Ўзбектуризм» ва унинг тасарруфидаги корхона ва ташкилотларда иш ҳақининг ўз вақтида ва тўлиқ тўланиши бўйича чора-тадбирлар ишлаб чиқиш ҳамда улар ижросини назорат қилиб бориш. 

4.12.  Ижтимоий ҳимояга эҳтиёжманд, кам таъминланган меҳнаткашларнинг фарзандларини ўқув дарсликлари, қўлланмалар ва адабиётлар билан таъминлашда касаба уюшма ташкилотлари, ҳомийлар ва тадбиркорлар имкониятларидан кенг фойдаланиш.

4.13.  Ижтимоий шериклик тамойили асосида иқтисодий ислоҳотларнинг ҳозирги босқичида тизимни изчил ривожлантиришни таъминлашга кўмаклашиб, ходимларнинг турмуш даражасини барқарор ўсиши, ишловчиларни янада кучли ижтимоий ҳимоясига қаратилган вазифаларни амалга ошириб, касаба уюшмаси аъзоларининг меҳнат, ижтимоий-иқтисодий, маънавий, интеллектуал ҳуқуқ ва манфаатларини муҳофаза қилишда фаол иштирок этиш.

4.14.  Жамоа шартномалари бандларида МКнинг 180-моддаси асосида меҳнат учун рағбатлантириш турлари, уларнинг қўлланиш тартиби, афзаллик ва имтиёзлар беришни белгилаб қўйилишига эришиш.

4.15.  Касаба уюшмаси ташкилотларини ходимларнинг ижтимоий-иқтисодий, ҳуқуқий жиҳатдан ҳимоя қилишга доир, имтиёзлар ва бошқа қонун ҳужжатлари, тегишли тавсияномалар, йўриқномалар услубий қўлланмалар билан мунтазам таъминлаб бориш.

4.16.  «Ўзбектуризм» ва унинг тасарруфидаги корхона ва ташкилотларни ижтимоий-иқтисодий ривожлантириш дастурлари бажарилишига ҳамда ходимларнинг ташаббуси ва ижодини қўллаб-қувватлашда кўмаклашиш.

4.17. Иш берувчиларнинг меҳнат тўғрисидаги қонунларга риоя қилиши ва меҳнатга ҳақ тўлаш, мазкур келишув бўйича қўшимча тўловларнинг қўлланилаётган тизими тўғрилиги устидан жамоатчилик назоратини амалга ошириш. 

4.18.  «Ўзбектуризм» ва унинг тасарруфидаги корхона ва ташкилотларда Меҳнат кодексининг 161-моддаси асосида меҳнатга ҳақ тўлашнинг ҳар ярим ойда бир мартадан кам бўлмаслигини ва иш ҳақини ўз вақтида тўланишини назорат қилиш.

4.19.  Иш билан таъминлаш соҳасида ходимларнинг алоҳида тоифаларига қўшимча имтиёзлар, йиллик асосий таътилни олиш ҳуқуқини берувчи иш стажига киритиладиган даврлар, ноқулай меҳнат шароитлар учун қисқартирилган иш вақти, ходимнинг илтимосига кўра тўлиқсиз иш вақтини белгилаш ва уларни ижтимоий, иқтисодий қўллаб-қувватлашга доир шартларни жамоа шартномаларига киритиш. 

4.20.  Ходимларнинг турли тоифалари учун (МК 170-173-моддаларида назарда тутилган) устамалар, қўшимча тўловлар ва компенсациялар тўланишини ушбу Келишув ва жамоа шартномалари орқали назорат қилиш. 

Иш вақти ва дам олиш вақти

4.21.  Берилган ҳуқуқларидан фойдаланиб, меҳнат қилиш ва унга ҳақ тўлаш, иш вақти ва дам олиш вақти соҳасида қонун ҳамда меъёрий ҳужжатларга риоя этилиши устидан жамоатчилик назоратини олиб бориш.

4.22.  Касаба уюшмаси аъзоларини ва уларнинг оила аъзоларини соғломлаштириш мақсадида санаторий-курорт ва болалар соғломлаштириш оромгоҳларига имтиёзли йўлланмалар ажратишини ташкил этиш.

Меҳнатни муҳофаза қилиш

4.23.  Вазирлар Маҳкамасининг 1997 йил 6 июндаги 286-сонли «Ишлаб чиқаришдаги бахтсиз ҳодисаларни ва ходимлар саломатлигининг бошқа хил зарарланишини текшириш ва ҳисобга олиш тўғрисида»ги Низом талаблари бахтсиз ходисанинг ҳақиқий сабабларини аниқлаш борасида жамоатчилик назоратини ўрнатиш. 

4.24.  «Ўзбектуризм» ва унинг тасарруфидаги корхона ва ташкилотлар жамоалари учун меҳнат муҳофазаси бўйича ишлаб чиқиладиган меъёрий ҳужжатларни тайёрлашда ҳамкорлик қилиш. 

4.25.  Меҳнат муҳофазаси бўйича қонунчиликда белгиланган имтиёзларнинг амалда қўлланиши устидан назорат олиб бориш.

4.26.  “Меҳнат муҳофазаси бўйича жамоат назоратини энг яхши ташкил этиш бўйича республика кўрик-танлови”ни ўтказиб бориш.

Маънавият, маърифат, меҳнаткашларнинг ҳуқуқий маданиятини юксалтириш, жисмоний тарбия ва спортнинг оммавийлигини ривожлантириш, уларни ва фарзандларини соғломлаштириш 

4.27.  Миллий мафкурани халқимизнинг онгига сингдириш мақсадида меҳнат жамоаларида меҳнаткашларни юксак ватанпарварлик, мустақиллик ғояси, ўз Ватани билан фахрланиш туйғусида тарбиялаш, айниқса ёшлар қалбига ва онгига она юртга муҳаббат, истиқлолга садоқат туйғуларини сингдириш мақсадида давра суҳбатлари, учрашувлар, семинар ўқувларини ташкил этиш.

4.28.  Меҳнаткашлар ва ёшлар ўртасида маданий-маърифий ишларни янада такомиллаштириш. Ташкилот ва муассасалардаги маънавият-маърифат ва кутубхоналар ишини назорат қилиб бориш ҳамда уларни зарур адабиётлар билан бойитишда имкон даражасида ўз ҳиссасини қўшиш.

4.29. Меҳнат жамоаларида соғлом муҳитни яратиш, жамиятимиздаги барқарорлик, тинчликни асраб, миллатлараро тотувликни таъминлаш, диний ақидапарастликнинг салбий оқибатларини меҳнаткашларга тушунтириш, ташкилот ва муассасаларда меҳнат қилаётган ёхуд таълим олаётган ёшларни турли диний оқимлар ва экстремистик гуруҳларга қўшилиб кетмаслиги учун ўтказиладиган тадбирларда касаба уюшма ташкилотларининг иштирокини таъминлаш.

4.30.  Меҳнаткашлар ўртасида ўтказиладиган кўрик-танловлар, спорт мусобақалари ва маданий-оммавий тадбирларни ҳамкорликда ўтказиш, уларнинг ғолиб ва совриндорларини ҳамда устозларини тақдирлаб бориш.

4.31.  “Энг намунали бошланғич ташкилот” кўрик-танловида «Ўзбектуризм» ва унинг тасарруфидаги корхона ва ташкилотларнинг иштирокини таъминлаш.

4.32.  Жамоа шартномалари орқали иш берувчилар томонидан ходимлар ва уларнинг оила аъзоларини ҳар йили маданий дам олдириш ва соғломлаштиришни ташкил этиш чораларининг кўриб борилишига эришиш. 

4.33.  Ходимлар ҳамда уларнинг оила аъзоларини дам олдириш ва соғломлаштириш мақсадида тегишли соғломлаштириш масканларига йўлланмалар берилишида имкон даражасида кўмаклашиш.

4.34. Соғломлаштириш ва дам олиш учун йўлланмаларнинг тақсимланиш жараёнида кам таъминланган ходимлар, ишлаётган пенсионерларга имтиёзлар яратилишига алоҳида эътибор бериш. 

4.35. Ёз мавсумида болалар соғломлаштириш оромгоҳларида тармоқ ходимлари фарзандларининг дам олишларини ташкил этишга қаратилган тизимли чора-тадбирларни амалга ошириб бориш.

4.36.  Болалар соғломлаштириш оромгоҳларида Меҳрибонлик уйлари тарбияланувчилари, етим болаларни, шунингдек Оролбўйи минтақасида истиқомат қилувчи тармоқ ходимлари фарзандларини республиканинг экологик жиҳатидан қулай ҳудудларида соғломлаштирилишига кўмаклашиб бориш.

4.37. Ходимларнинг меҳнат қилиш ҳуқуқларини ҳимоя қилиш борасида назорат ишларини олиб бориш.

4.38. «Ўзбектуризм» ва унинг тасарруфидаги корхона ва ташкилотлар касаба уюшмаси қўмиталари раислари ва ташкилотчиларининг белгиланган режа асосида ўқув семинарларини ташкил қилиш. 

4.39. Умумхалқ ва касб байрамлари арафасида кам таъминланган, кўп болали, ёлғиз оилаларга, меҳрибонлик уйлари тарбияланувчиларига хайрия ёрдами кўрсатиш, иқтидорли ёшлар, ўрнак кўрсатаётган ходимларни моддий ва маънавий жиҳатдан рағбатлантириш.

V. КЕЛИШУВНИНГ АМАЛ ҚИЛИШИ, УНИ АМАЛГА ОШИРИШ МЕХАНИЗМИ ВА БАЖАРИЛИШИ УЧУН ТОМОНЛАРНИНГ ЖАВОБГАРЛИГИ

5.1. Келишув 2012-2014 йиллар учун мўлжалланган бўлиб, томонлар имзоланган кундан бошлаб кучга киради. Ўз ўрнида ҳар икки томон белгиланган муддат даврида бир ёқлама тартибда зиммаларига олган мажбуриятларини бажаришлари шарт.

5.2. Тарафлар тенглик асосида, Келишув лойиҳасини ишлаб чиқиш ва ижросини таъминлаш бўйича доимий комиссия тузишни ўз зиммаларига оладилар. 
5.3. Келишув муддати тугамай туриб, томонлар ўз мажбуриятларининг бажарилишини бир томонлама тўхтатиб қўйиш ҳуқуқига эга эмас, тарафлардан бири мазкур Келишувда белгиланган шартлар бажарилмаганлиги ёки тўлиқ бажарилмаганлиги ҳақида берган тақдимномаларини бошқа тараф икки ҳафта муддатда кўриб чиқади.

5.4. Келишув амал қилаётган даврда томонларнинг келишувига ва доимий комиссиянинг таклифига кўра қайта тузилиши ёки унинг айрим бандларига ўзгартириш ҳамда қўшимча бандлар киритилиши мумкин. Айни вақтда ўзгартириш ва қўшимчалар меҳнат шароитларининг ёмонлашувига олиб келмаслиги, меҳнаткашларнинг Ўзбекистон Республикасининг амалдаги қонунлари ва мазкур Келишувда белгиланган ижтимоий кафолатларини бузмаслиги ёки чекламаслиги зарур.

5.5. Келишувнинг бажарилиш бўйича назоратни иккала тараф амалга оширадилар ва Келишув лойиҳасини ишлаб чиқиш ва ижросини таъминлаш бўйича доимий комиссия аъзолари заруриятга қараб, лекин йилда камида бир маротаба Келишувнинг бажарилиши тўғрисидаги маълумотларни тайёрлайдилар ҳамда “Ўзбектуризм” Миллий компанияси Хайъати ва Марказий кенгашнинг Раёсатига ахборот берадилар. 

5.6. Томонлар ўз фаолиятларида қонун ҳужжатлари ҳамда Келишув талабларига риоя этиш, тенг ҳуқуқлилик, олинган мажбуриятларнинг ҳақиқатда бажарилишини таъминлаш ва икки томонлама мунтазам текшириб бориш каби тамойилларга амал қиладилар ва Келишув мажбуриятларини бажариш бўйича Ўзбекистон Республикасининг қонун ҳужжатларида белгиланган тартибда масъулдирлар.

